
第二章、標釋契經事

第二節、契經事中處擇攝(卷89-卷92)
玖、別嗢柁南第三（上品貪等），舉一頌標釋十二門
復次、嗢柁南曰：

［1］上貪、［2］教授、及［3］苦住，   ［4］觀察、［5］引發、［6］不應供；

［7］明解脫、［8］修、［9］無我論，    ［10］定、［11］法見、［12］苦 最為後。

一、上貪 

（一）、出因緣
三因緣故，補特伽羅於所緣境上品貪行。何等為三？

一者、康強非羸劣（大力）；

二者、端嚴非醜陋（端政）；

三者、習貪非捨貪（愛欲重）。

（二）、明對治
1、略標別
復由三種對治攝受，尚令如是懷上品貪補特伽羅，於善說法毘奈耶中，勤修梵行，調伏其心，令得寂靜，何況但懷中、軟品貪微薄塵者！何等為三？

一者、密護根門為所依止，遠離一切欲樂邊故。

二者、於食知量，初夜後夜減省睡眠為所依止，遠離一切自苦邊故。

三者、最勝正念、正知為所依止，行於中道出離行故。

2、隨難釋
（1）、別辨相
A、舉聖賢
（A）、第一種類（第一位）
a、知受想等
（a）、於行時
當知此中，於四念住善住心者，或於行（821b）時境界現前，若不取相及與隨好，如實了知「受」生、住、滅；若取其相及與隨好，如實了知「想」生、住、滅。

（b）、於住時

或於住時，如實了知彼因「尋思」生、住與滅。

b、結名最勝
由如是相正念、正知，於一切時，於一切種所緣境界，能如正軌守護其心，是名「最勝正念、正知」。

（B）、第二種類（第二位）
a、標彼類
復有最勝正念、正知，謂已獲得滅盡定者，或已獲得無相
定者，或已獲得無尋伺者，
b、顯無上
當知依止聖住、天住，
除此最勝正念、知住，更無有餘能過上者。

c、辨彼相
（a）、舉依滅定如實知受

或從滅定起已而住，或將入定方便而住，如實了知「受」生、住、滅，是名最勝正念、正知。

（b）、例依無想定如實知想等

如依滅定如實知「受」，依無相
定如實知「想」，無尋伺定如實了知「所有尋伺」，當知亦爾。

d、明最勝
由此最勝正念、正知，唯取法故，不於如是受、想、尋伺，起我、我所虛妄分別。

B、簡愚夫
若諸愚夫，受、想、尋伺差別生時，於受等法，不能發起唯有法想，但作是念：我能領受，乃至廣說。

由是因緣，彼尚無有正念、正知，何況最勝！

（2）、略攝類
此中後說［第二種類］正念、正知，或不還果，或阿羅漢。

當知前說［第一種類］正念、正知，從得作意，
無有放逸諸異生位，至一來果。

二、教授 

（一）、勸請因緣
1、略標列

復次、由二因緣，如來自言其年衰暮，身力疲怠，勸諸聲聞，請他說法：

一者、為令恃其少年，專行憍傲住放逸者，自怖厭故；

二者、為令於當來世，
諸有苾芻，其年衰老，無有勢力，遠離疑悔，勸請少年諸苾芻等，宣說正法。
諸有苾芻，其年盛美，具足勢力，遠離疑悔，無所恐懼，為他說法。

2、隨難釋

（1）、標列
當知此中，略有二種處大集會宣說正法：一者、決擇說；二（821c）者、直言說。

（2）、隨釋
A、決擇說
決擇說者，謂興詰問、徵覈方便，說正道理，滅除疑惑。

B、直言說
直言說者，謂諸聽眾默然而住，如說法師宣說正法。

（二）、能隨順相
1、標列

又由四相，名能隨順教授教誡
：

一、能分析諸處差別，於諸行中，得無我智，見清淨故；

二、於諸受并所依滅，
離增上慢，最極寂靜，見清淨故；

三、能超越未來諸苦，見清淨故；

四、能超越現在諸苦，見清淨故。

2、隨釋

（1）、得無我智見清淨
此中，分析內、外諸處，
識、觸、受、想、思、愛眾別，顯示無我。由依緣起方便道理，
能引最初正見清淨。

（2）、最極寂靜見清淨
如明依燈，如影依樹，彼非有故，此亦非有，顯示內外諸處差別為因諸受，由彼諸處無餘滅故，此亦隨滅，離增上慢，於其涅槃如實了知最勝寂靜，能引第二正見清淨。

（3）、超越當苦見清淨
於現法中，以智慧刀
，能永斷滅一切煩惱，顯示無餘，超越當來所有眾苦，能引第三正見清淨。

（4）、超越現苦見清淨
顯示遍於順苦、順樂、順非苦樂一切法中，不起貪欲、不起瞋恚、不起愚癡；
顯示見道，於其念住善住其心； 
顯示修道，修諸覺分，謂令諸漏永滅盡故，超越現法雜染苦住，能引第四正見清淨。 

三、苦住 

（一）、舉過患
1、標列苦住

復次、有諸苾芻不守根住，於諸境界心多愛染，心多散亂，由此因緣受二種苦：

一者、麤重所作苦；二者，於諸法中疑惑所作苦。

2、釋其所以

（1）、受麤重所作苦
所以者何？由彼方便，
應勤修身，勤修身已，應勤修戒奢摩他支；以不修身，亦不修戒、奢摩他支為因緣故，身不輕安，心不輕安，是故彼受麤重所作苦。

（2）、受疑惑所作苦
輕安闕故，不能觸證勝三摩地，由是因緣，應如實（822a）知不如實知，多生疑惑，是故彼受於諸法中疑惑所作苦。

3、結名過患

由此二種苦惱住故，名不守根增上緣力所得眾苦不安隱住，如是名為現法中不守根者所有過患。

（二）、例相違
與此相違，當知即是守護根者所有功德。 

四、觀察 

（一）、由觀察作意
1、舉為離欲貪

（1）、出修方便
A、思惟淨相
復次、有諸苾芻，為離欲貪勤修方便，由正修習加行道故，伏諸煩惱。作是思惟：我於諸欲，為有欲貪而不覺了，為無有耶？乃以淨相作意思惟，於斷、未斷，方得決定。

B、尋求依處
觀察作意為依止故，尋求貪欲生起處所，如實了知；憶念分別，是諸煩惱勝安足處。

C、制伏煩惱
由彼煩惱未永斷故，若為煩惱漂漾心時，了知能趣下劣分故，便即制伏。

（2）、料簡失德
A、不制伏等
若不制伏，於先所得少三摩地，尚還退失，況能進趣勝品功德！由整攝故，能不退失，亦能進趣勝品功德。

B、不觀察等
若不觀察，復還發起增上慢故，亦有退失。由觀察故，能證決定。若心漂漾，能正了知，還復整攝，是故不退。

2、例於餘上位

如修方便為離欲貪，於餘上位，隨其所應當知亦爾。

（二）、由猛利見
1、勝伏所緣

若猛利見審觀察時而不生起，彼便獲得決定勝解，我於諸處已能勝伏。謂此所緣，應生煩惱，我於是處已勝伏故，令不生起，超過學地。

2、心自在轉

猶如大王，能隨己心自在而轉，降伏一切摩羅聚落，證得究竟盡、無生智，梵行圓滿。 

五、引發 

（一）、舉三苦果
1、總標

復次、於其六根，如前所說五寂靜相，
不寂靜故，當知攝受三種苦果：

2、別釋

（1）、受現法苦
謂［1］現法中依根增上雜染而住，由諸不善現行為因，或於他所成其退劣，或被譏呵，或被殺害，受如是等現法眾苦； 
（2）、受當來苦
A、生老等苦
［2］又受（822b）當來生老、病、死種種諸苦；
B、根雜染苦
［3］由先數習所引等流，不護諸根諸雜染故，亦名為苦。

（二）、例三苦滅
與此相違，於其六根，由有五種寂靜相故，當知攝受三苦滅果。 

六、不應供 

（一）、舉世俗梵志
1、標不應供

復次、略有二種世俗梵志，實非福田，懷增上慢，自謂福田，自稱我是真實福田，當知成就非實福田性及相故，不應供養。

2、列其種類

（1）、詐現離欲

一者、從他所得利養恭敬，現前猛利耽著，諸根饕餮
，為性躁擾
，詐示現前離欲之行。

（2）、無義利行
二者、攝受家產親屬，雜居鄙穢，專自修身。凡所行行，既非自利，亦非利他，遠離尸羅正法正行，遠離能住善趣善行，遠離能住涅槃妙行，當知彼與一切愚夫異生之類，無有差別。

（二）、翻勝義梵志
住正法者，與此相違，當知是名勝義梵志。 

七、明、解脫 

（一）、簡外法
復次、此正法外，有諸沙門、婆羅門等，為諸弟子宣說法時，多分為求詰責
勝利，及求免脫他難勝利。

當知如是宣說法者，就第一義，無義、無利，非自利益、非利益他。

（二）、顯內法
1、標得果利

諸佛如來為諸弟子宣說正法，唯為證得明及解脫二果勝利。

當知如是說正法者，大果、大利，自利、利他，無不圓滿。

2、釋明解脫

（1）、出體性

A、三明
行於三世無忘失住最勝義故，三種所緣境差別故，說名三明。

B、解脫
若心解脫、若慧解脫，皆名解脫，是愛、無明根本雜染勝對治故。

（2）、明修次

A、得方便
（A）、四種修道
a、標
為得未得明與解脫，當知略有四種修道：

謂［1］修根故，能正修身；［2］修身所引善行修故，能正修戒；
［3、4］修戒所引念住、覺支無倒修故，能修心、慧。

b、釋
（a）、出種類

 eq \o\ac(○,1)、舉修根

此中修根，復有三種：一、世間修，二、有學修，三、（822c）無學修。

 eq \o\ac(□, 1)、世間修
若思擇力為所依止
，雖取可愛、不可愛境不如理相，而不發起煩惱諸纏；設令暫起，尋復除遣，是世間修。

 eq \o\ac(□, 2)、有學修
若於聖諦已得現觀，由失念故，或生適意，或不適意，或兼二意，而心不為纏縛堅住，速於雜染能得解脫，是有學修。

 eq \o\ac(□,3)、無學修
若即此心堅固安住，如前於內無有隘迮
，
善脫善修，都無一切下至失念於諸可意、不可意等，發心親近計彼有德而趣向之，是名無學善淨修根。

 eq \o\ac(○,2)、例所餘
當知修戒，修心，修慧，三種亦爾。

（b）、簡所引

此中最初是初修根所引；第二是第二所引；第三是第三所引。

修戒、修心、修慧，相望各有三種所引，當知亦爾。

（c）、釋差別

 eq \o\ac(○,1)、標
此中，可意、不可意境界差別故，有恩、有怨有情差別故，功德、過失相應有情差別故，所愛、非所愛有情差別故，當知一向適意，一向不適意，適意不適意相雜差別。

 eq \o\ac(○,2)、釋
 eq \o\ac(□,1)、境界差別
可意、不可意境界差別故者，自有境界一向可意，自有境界一向不可意，自有境界其類相雜，少分可意，少分不可意。

 eq \o\ac(□,2)、有情差別
 eq \o\ac(◇,1)、有恩怨等
如是有情，或一向有恩，或一向有怨，或恩怨相雜。

 eq \o\ac(◇,2)、有得失等
或一向有德
，或一向有失，或德
失俱備。

 eq \o\ac(◇,3)、所愛非所愛等
若於有情愛復生愛，當知一向是其所愛。

若於有情恚復生恚，當知一向非其所愛。

若於有情愛已生恚，或於有情恚已生愛，當知是名所愛、非所愛。

 eq \o\ac(○,3)、結
由如是等差別因緣，適意等三有其差別。

（B）、修習善行
a、標
又於惡行，隨觀現法所有過患，隨觀當來所有過患，是故遠離，修習妙行。

b、釋
（a）、現法過患

若於六處，由一切門皆被誹毀，是名現法所有過患。

（b）、當來過患

由是因緣，墮於惡趣，是名（823a）當來所有遇患。

c、廣
（a）、誹毀

此中，為他所誹毀者，謂為外道及餘世間有聰敏者，聞其鄙惡名稱聲頌，咸共誹毀。

（b）、其餘

當知其餘，即如所說。

（C）、修習念住
a、三地別
又此中言修念住者，謂念覺分，創始發起在異生地；
數修習者，在有學地；
修圓滿者，在無學地。

b、三界別
修習覺分，未得斷界，於其斷界正希求時，名依遠離；
未得無欲界，於無欲界正希求時，名依離欲；
未得滅界，於其滅界正希求時，名依於滅；
c、劣、勝別
棄捨下劣修覺分故，迴向勝妙修覺分故，名棄捨迴向。

B、證圓滿
又諸苾芻，守護諸根，有慚有愧；由是因緣恥於惡行，修習妙行；修妙行故，無有變悔；無變悔故，發生歡喜；此為先故，心得正定；心正定故，能見如實；見如實故，明及解脫皆悉圓滿，
當知是名修行次第。
八、修 

（一）、不善修根
1、外道師
（1）、於施設

復次、有一沙門若婆羅門，自既不能善修諸根，而不如理為他施設善修根法，見唯棄背所有境界，名護諸根。

（2）、於攝受

A、由生雜染
然其自於諸弟子眾，深生染著，一分起愛，一分生憎，謂於其教順逆因緣，適不適意，常現行故。

B、起善修慢
於此微細自己雜染，不能以慧如實悟入，而謂自能善修諸根，起增上慢。

2、外道弟子
（1）、隨順彼見

諸有隨順如是見者，彼雖令根離諸境界，獨處空閑，而緣彼境發起種種尋思雜染，然無智慧而自悟入，是亦不名善修諸根。

（2）、起邪解慢

又亦不為善修根故勤修正行，但信他言起邪勝解，及以邪慢。

（二）、善修諸根
1、諸佛如來
（1）、於施設

諸佛如來，為諸弟子如理施設煩惱斷故名善修根，非唯一向背諸境界。

（2）、於攝受

A、略顯
（A）、明不共
又諸如來，於其三種不共念住善住其心，故不（823b）染著諸弟子眾。

（B）、名無上
於正行眾悅意現行，於邪行眾行不悅意，由此所生貪欲雜染、瞋恚雜染都無所有，由是因緣，雖與弟子等煩惱斷，而名無上善修諸根。

B、廣辨
（A）、出五轉別
a、標差別
又此修根，依五品眾有差別故，當知亦有五轉差別。

b、五品眾差別
（a）、初四品眾

謂［1］佛世尊，或有弟子一向正行而亦畢竟；

［2］或有弟子一向放逸而亦畢竟；

［3］或有弟子修行正行而不畢竟；

［4］或有弟子行於邪行而不畢竟；
（b）、現法過患第五品眾

［5］或有弟子多種品類，一行正行，一行放逸，一行一分，或時放逸或不放逸，如是名為第五品眾。

c、配觀待
（a）、明可意不可意

此中，如來稱可意者，謂諸弟子於善說法毘奈耶中，為修諸根得圓滿故，修行正行。
復有一類不可意者，謂行邪行，或不修行。

（b）、配悅不悅意等（五轉差別）
是故如來［1］觀第一眾，生起悅意；

［2］觀第二眾，生不悅意；

［3］觀第三眾，生起悅意，生不悅意；

［4］觀第四眾，生不悅意，生起悅意；

［5］觀第五眾，生起悅意，生不悅意，亦復生起悅、不悅意。

d、釋無染
如來雖復於此五眾，發起如是五轉差別悅不悅意，然諸如來終不為彼愛、恚行相之所染污，由諸煩惱并其習氣永離繫故，善修根故，
d、結無上
是故如來一切煩惱并習永斷為所依止，能善住念，於弟子眾無諸雜染，說名五轉無上修根。

（B）、明三對治
又於如是一切五轉，隨其所應，當正思惟三種對治：
一、無常想；二者、慈心；三、無相
定。

如是三種，隨其所應，當知其相。

2、諸佛弟子
（1）、辨

A、無學弟子
（A）、標名已修
又佛世尊所作已辦無學弟子名已修根。

（B）、釋其離染
a、由無相捨
由彼長夜樂涅槃故，雖遇如前諸有情數境相現前，或純可愛，或純非愛，或多雜類通愛非愛，由貪、瞋、癡永遠故，（823c）由心解脫及慧解脫增上力故，即由無相令心於彼速疾棄捨。

b、由安住捨
由意樂故，於諸境界起厭逆想。又於涅槃見寂靜德，如是速能安住於捨。由此因緣，一剎那頃失念所作雜染污心，亦不得起。

（C）、結善修習
當知齊此善根習故，名善修根。

B、有學弟子
（A）、未能住捨
若諸有學，未能速疾安住於捨，有餘煩惱熏彼相續成雜穢故。

（B）、能修對治
又於一切三轉境
中，憎惡所起諸煩惱故，現行煩惱所逼迫時，則能方便住厭逆想，及過患想。

（C）、名正行者
如是修行，能令修根速得圓滿，是故說彼名正行者。

（2）、結

如是當知於善說法毘奈耶中，大師美妙諸弟子眾，得所得義，能修正行。

九、無我論 

復次、無我論師，略有三種正所作事。

何等為三？

（一）、第一正所作事
1、標

謂於苦、集諦所攝行，自相、共相，應正顯了安立無我。

2、釋

當知此中，顯各各別眾多性故，顯了自相，開示生滅相似性故，顯了共相。

3、結

是名第一正所作事。

（二）、第二正所作事
1、標

復於無我唯有因行，如其所有雜染、清淨如實顯了。

2、釋

（1）、顯示雜染

當知此中，於三種受緣生三種煩惱
隨眠未能永斷；

於其見道，我見隨眠未能除遣；

於其修道，我慢隨眠未能除遣；

於見、慢品能起無明亦未永斷。

未能生起彼對治明，是故不能作苦邊際，如是名為顯示雜染。

（2）、顯示清淨

與此相違，當知即是顯示清淨。

3、結

是名第二正所作事。

（三）、第三正所作事
1、標

復於諸行，斷增益我薩迦耶見，依能取實無我正見，如清淨相應實顯了。

2、釋

此無我見，在異生位，能正攝受聖諦現觀，又能證得諸聖慧眼；

在有學位，能得上位盡、無生智；

在無學位，能令一切學與無學，見、（824a）修所斷所有煩惱無餘永斷。

是故當知此無我見，能令清淨故應顯了。

3、結

是名第三正所作事。

十、定 

（一）、料簡殊勝
復次、於其成就世間正見多聞，不定住正法者，即成就此世間正見多聞；

得定住正法者，當知略有五種殊勝正加行果稱讚利益。

何等為五？

1、第一殊勝

（1）、辨

A、心未得定
謂彼第一住正法者，先由其心未得定故，奢摩他支戒未清淨，亦未鮮白；
B、心已得定
即此第二住正法者，心得定故，清淨鮮白。

（2）、結

當知是名第一殊勝正加行果稱讚利益。

2、第二殊勝

（1）、辨

A、舉未得定
又彼第一心未得定補特伽羅，於一切受，
并其所依，并其所緣，并其助伴，并其隨轉，不如實知；由不知故，便為三種無智為因過患所觸。

何等為三？

一、受雜染所作過患，二、世雜染所作過患，三、現法、後法雜染所作過患。

（A）、受雜染所作過患
當知此中，受雜染所作過患者，謂愚癡者，於其樂受并彼隨轉并所隨染，有貪愛縛；於苦受等有瞋恚縛；於其不苦不樂受等，有愚愛
縛及隨眠縛，由有愚癡所隨眠故。

（B）、世雜染所作過患
世雜染所作過患者，謂愚癡者，於現在世有貪染縛，於過去世有顧戀縛，於未來世有繫心縛。

（C）、現法後法雜染所作過患
a、現法過患
（a）、釋

 eq \o\ac(○,1)、增益後蘊
現法、後法雜染所作過患者，謂彼如是雜染心者，於世、於受有雜染故，便能生長感後有業，由此增益後有諸蘊令當得生。

 eq \o\ac(○,2)、增長貪愛
 eq \o\ac(□,1)、標列
又能增長所有貪愛，謂後有愛及資財愛。

 eq \o\ac(□,2)、隨釋
後有愛故能生當來所有自體，資財愛故於追求時極生疲怠。

 eq \o\ac(□,3)、別廣
若得境界，便生染惱；若不獲得，所欲不遂，便自燒然；若得已失，便為愁惱之所損害。

（b）、結

如是名為現（824b）法過患。

b、後法過患
若即由彼作及增長能感後有諸業煩惱增上力故，起於當來生老死等眾苦差別，如是名為後法過患。

B、翻例心定

第二心定補特伽羅，應知一切與上相違。

（2）、結

當知是名第二殊勝，餘如前說。

3、第三殊勝

又彼第一補特伽羅，心未定故，於其無智所作過患，若自、若他不如實知。

第二心定補特伽羅，於彼皆能如實了知，當知是名第三殊勝，餘如前說。

4、第四殊勝

（1）、辨

A、心已得定
又彼第二心已得定補特伽羅，於諸過患如實了知，已入修地。即前所得無我相應所有正見，由此修故，於二時中依其斷界及無欲界，與彼一切菩提分法皆共圓滿。

B、心未得定
初未得定補特伽羅，心未定故，於彼一切皆未圓滿。

（2）、結

當知是名第四殊勝，餘如前說。

5、第五殊勝

（1）、辨

A、心已得定
又彼第二心已得定補特伽羅，所有多聞毘缽舍那助伴支分，
彼能攝受勝三摩地，能淨修治毘缽舍那，由是因緣，止、觀二種平等雙轉。

B、心未得定
心未得定補特伽羅，應知多聞與彼俱闕。

（2）、結

如是於成世間正見多聞、不定住於正法補特伽羅，即此成就世間正見多聞、得定住於正法補特伽羅，當知有此第五殊勝正加行果稱讚利益。

（二）、顯遍知等
1、依於斷界

如是即彼由已獲得勝奢摩他、毘缽舍那，依於斷界，應遍知者能正遍知，應永斷者能正永斷，應作證者能正作證，應修習者能正修習。

2、依無欲界

（1）、標

依無欲界，於彼一切已知、已斷、已證、已修。

（2）、釋

於所依色及能依名，正知、已知；

於所依無明及能依有愛，正斷、已斷；

於所依明淨智及能依解脫煩惱斷，正證、已證；

於所依奢摩他及能依毘缽舍（824c）那，正修、已修。

十一、法見 

（一）、出種類
復次、有二法見：一、有為法見；二、無為法見。

1、有為法見

（1）、明彼見

A、略標類
有為法見者，謂如有一，於諦依處及諦自性，皆如實知。

B、別釋相
（A）、諦依處
云何名為諦所依處？謂名、色，及人、天等有情數物。

（B）、諦自性
云何為諦？謂世俗諦及勝義諦。

a、世俗諦
云何世俗諦？

（a）、除唯假

謂即於彼諦所依處，假想安立，「我」或「有情」，乃至「命者」及「生者」等。

又自稱言「我眼見色」，乃至「我意知法」。

又起言說，謂如是名，乃至如是壽量邊際，廣說如前

（b）、結得名

當知此中，唯有假想，唯假自稱，唯假言說，所有性相、作用差別，名世俗諦。

b、勝義諦
云何勝義諦？

（a）、舉無常性

謂即於彼諦所依處，有無常性，廣說乃至有緣生性，如前廣說。

（b）、例苦性等

如無常性，有苦性等當知亦爾。

C、小結
若於如是世俗、勝義諦所依處，其世俗諦，如實了知是世俗諦；其勝義諦，如實了知是勝義諦，如是名為有為法見。

（2）、出滿足

若有成就有為法見苾芻，齊此言說滿足。

2、無為法見

云何名為無為法見？

（1）、明彼見

謂即於彼諦所依處，已得二種諦善巧者，由此善巧增上力故，於一切依等盡涅槃，深見寂靜，其心趣入，如前廣說乃至解脫，如是名為無為法見。

（2）、出滿足

若有成就無為法見苾芻，齊此言說滿足。

（二）、辨成就
又此法見，當知三種補特伽羅皆得成就：

一者、異生法隨法行，已得定心，博識聰敏，能如正理觀察諸法；

二者、有學已見諦跡；

三者、無學諸漏永盡。

十二、苦 

（一）、出過患
復次、若有希求人、天盛事，自發誓願行梵行者，當知彼為稱讚人、天二種過患。何等為二？

一者、煩惱所生眾苦，二者、無常所生（825a）眾苦。

1、煩惱所生眾苦

云何煩惱所生眾苦？
（1）、明染汙

謂於人、天［1］住境界愛，依現在世故；［2］住境界樂，依過去世故；［3］住境界欣，於現在世，依過去境生愛樂故；［4］住境界喜，於未來世，依現在境生愛樂故。

（2）、結生苦

若於如是三世境中住染污者，當知彼為稱讚所欲有匱乏苦，及生老等所有眾苦，是名生起煩惱所作眾苦過患。

2、無常所作眾苦

云何無常所作眾苦？

［1］謂順樂處，有背失故起變壞苦；

［2］隨順苦處，現在前故起厭離苦；

［3］一切自體，於終沒時皆滅壞故，有滅故苦。

當知是名三種無常所作眾苦。

（二）、明能越
1、如來

此中，如來超過如是二種過患，住一向樂。

即於此樂，應如實知由此故樂，復應如實知樂方便。

（1）、由此樂

云何為樂？謂一切境相應永盡，無上安隱，即有餘依般涅槃界。

（2）、樂方便

云何方便？謂如前說，於五種受，發起五轉如實妙智
。

2、聲聞

若諸聲聞，棄捨大師所證超過人天妙樂，希求下劣人天樂者，當知彼於諸智者所，多受毀辱，亦自欺誑。
拾、別嗢柁南第四（後多住等），舉一頌半標釋十二門
復次、嗢柁南曰： 

［1］一住、［2］遠、［3］涅槃略說，［4］內所證，［5］辯一切智、［6］相，［7］捨所學、［8］業等，
［9］空、［10］隨行、［11］恆住，［12］師弟二圓滿。
一、一住 

（一）、有第二住
由二因緣，當知名為「有第二住」：

謂［1］有愛故；

［2］為欲生起第二自體，受習其因，此自體滅，第二自體次生起故。

1、有愛

云何「有愛」？

（1）、第一義

A、有喜樂
謂諸可愛所緣境界，將得、現前，最初生起，染污欣悅，名有喜樂；
B、有歡喜
從此已後，乃至未得，於彼多住作意思惟，設復已得而未受用，於其中間，即由喜

樂增上力故，住染欣悅，名有歡喜（825b）；
C、有染著
於受用時多生貪愛，名有染著。

結
故名「有愛」。

（2）、第二義

A、有喜樂
又於未來起希求故，及於已得生領納故，名有喜樂；

B、有歡喜
於過去世隨憶念故，名有歡喜；

C、有染著
於已獲得正受用時生貪愛故，名有染著。

結
如是名為［有愛］第二差別。

2、生起第二自體

云何「生起第二自體」？

謂喜樂等為集因故，於當來世生、老為根眾苦生起。

（二）、無第二住
與此相違，當知是名「無第二住」。 

二、遠 

（一）、標列互違
復次、有二種法，更互相違：一者、煩惱；二者、涅槃。

（二）、釋其差別
1、去涅槃遠

（1）、由順後有

是故安住雜染法已，即便隨順後有而轉；若於後有隨順轉時，當知說名「去涅槃遠」。

（2）、由鄙碎行

復有六種鄙碎士夫補特伽羅鄙碎行相：

一者、性多忿恚；

二者、所作不思；

三者、樂逼惱他；

四者、若苦所觸，便發不實麁惡語言；

五者、或發真實能引無義麁惡語言；

六者、因此輾轉發起無量差別惡言，非但少詞而生喜足。

2、順證涅槃

由二因緣，諸出家者力勵受行，速疾能證沙門義利，諸未信者令生淨信，其已信者倍令增長。何等為二？

一者、忍辱；二者、柔和。

言忍辱者，謂於他怨終無返報。

言柔和者，謂心無憤，性不惱他。
三、涅槃 

（一）、標列二教
復次、以要言之，如來略依二種處所，說無界教
：

一者、說有餘依涅槃界教；二者、說無餘依涅槃界教。

（二）、釋其差別
1、說有餘依涅槃界教

若由如是煩惱斷故，名成就斷補特伽羅不成煩惱，即由如是不住彼果後有眾苦，當知是名說有餘依涅槃界教。

2、說無餘依涅槃界教

若由如是不住煩惱後有苦果，即由如是乃至壽盡，既滅沒已，一切餘依都無所有，不住此身，不住餘身，不住中有，證得（825c）一切眾苦邊際，當知是名說無餘依涅槃界教。

（三）、出其念因
略有三種念力強因：一、由其年少壯；二、由前生串習；三、由現法數習。

四、內所證 

（一）、標
復次、由五種相，當知涅槃是內證法。

（二）、列
謂離信故，乃至離見審察忍故，如前應知。

（三）、釋
謂現法中，於內各別內外增上所生雜染，如實了知有及非有。

五、辯一切智 

（一）、標列因緣
復次、由三因緣，顯示諸佛無上菩提：

一者、覺了一切境故，
二者、覺了有及非有如實事故，三者、覺了染、淨二品一切法故。

（二）、出他請問
是故他於如是三處，請問世尊。 

六、相 

（一）、出有為法
復次、諸有為法俱有轉時，令心迷亂，能令於相邪取分別， 
（二）、釋令悟入
是故如來為諸弟子分別開示，令於彼相決定悟入，為欲了知真實相故。又為於自無欺誑故，又為於他坦然無畏正記別
故。

七、捨所學 

（一）、出安立
復次、諸出家者，棄捨所學增上力故，當知安立顧戀境界。

又出家者，毀犯尸羅增上力故，當知安立未出家者棄背趣入心株
覆事。

（二）、釋因緣
遠離慚愧故，一向愛味故。

（三）、隨難釋
1、別辨

（1）、名極愛味

若堅執取所緣境界，當知彼名最極愛味。

（2）、為心株杌

由是因緣，於修上品諸善業中，為心株杌
，是不調柔、無堪能義。

（3）、覆所造惡

又即由此增上力故，行諸惡行，內懷隱匿，所造眾惡，故生其覆。

2、略攝

如是一切，略攝為一，說名於境最極愛味、心株覆事。

八、業等 

（一）、依業故生
1、生次第
（1）、順次道理

復次、若於諸根無護行者，由樂聽聞不正法故，便生無明觸所生起染污作意。

即此作意增上力故，於當來世諸處生起，所有過（826a）患不如實知。

不如實知彼過患故，便起希求；希求彼故，造作增長彼相應業；

造作增長相應業故，於當來世六處生起，如是名為順次道理。

（2）、逆次道理

逆次第者，謂彼六處以業為因，業―愛為因，愛復用彼無明為因，無明復用不如正理作意為因，不正作意復用無明觸為其因。

2、因差別
（1）、舉業

又於此中，先所造業是現法受六處之因，現法造業是次生受六處之緣，或是後受六處由藉。

（2）、例餘

愛等、業等，隨其所應，當知亦爾。

（二）、隨業而行
1、標簡
復次、由二因緣，後有生起：一、後有業，二、後有愛。

而但說言諸有情類隨業而行，不言隨愛。

2、釋由
（1）、標列三愛

何以故？略有三愛：一者、欲愛，二者、色愛，三、無色愛。

（2）、釋不定生

A、欲愛
（A）、望生惡趣
a、標無能
此中欲愛，是不善者雖有異熟，然若不起惡不善業，終不能與惡趣異熟。

b、釋為緣
（a）、明增上

若欲界愛，於無明觸所生諸受起希求時，於可愛境發生貪欲，於可憎境發生瞋恚，於可迷境發生愚癡，由此三種增上力故，行不善業；由此業故，生諸惡趣。

（b）、結助伴

非但由彼貪、瞋、癡纏，定墮惡趣。

然即此愛於所造業異熟生時，能為助伴。

（B）、望生善趣
a、明增上
又由希求可愛境界增上力故，修行善行―身、語、意業，由此為因，得生善趣。

b、釋非因
此中，可愛諸異熟果，但應用業為引生因，非染性愛。

B、色、無色愛
又若此愛，色、無色繫，雖非不善，然是染污，一切皆非有異熟果。

（A）、標體性
又即由此色、無色愛，名有愛者。

（B）、明造業
彼由聽聞正法因故，於其欲界觀麤鄙相，證得明觸
，而
生世間如理作意相應諸受，調伏欲界貪、瞋、癡等，造修所成善有漏業。

（C）、結助伴
由（826b）於此間造彼業故，當得生彼，不由於彼染污性愛；

然即此愛，於所造業異熟生時，能為助伴。

3、結說

是故但說諸有情類，隨業而行，不言隨愛。

九、空 

（一）、世俗諦空
1、標說
（1）、舉果受者

復次、於外事中，世間假名增上力故，亦說有果及有受者，
彼或時空，世現可得，或時不空。

（2）、例因作者

如果、受者，因與作者，當知亦爾。

2、結名
如是名為世俗諦空，非勝義空。

（二）、勝義諦空
1、略標義
若說恆時一切諸行唯有因果，都無受者及與作者，當知是名勝義諦空。

2、廣七種
應知此空，復有七種：

一、後際空，二、前際空，
三、中際空，四、常空，五、我空，
六、受者空，七、作者空。

（1）、後際空
A、斥未來實有
當知此中，無有諸行於未來世實有行聚自性，安立諸行生時從彼而來。

若有是事，彼不應生，於未來世諸行自性已實有故；

B、詰無常可得
又不應有無常可得，既有可得，是故當知諸行生時，無所從來，本無今有。

結

是名後際空。

（2）、前際空
A、斥過去實有
又無諸行於過去世有實行聚自性，安立已生、已滅諸行，往彼積集而住。

若有是事，不應施設諸行有滅，過去行聚自性，儼然常安住故。

B、詰無常可知

若無有滅，彼無常性應不可知，既有可知，是故諸行於正滅時，都無所往積集而住。有已散滅，不待餘因，自然滅壞。

結

是名前際空。

（3）、中際空、常空、我空
又於剎那生滅行中，唯有諸行暫時可得，其中都無餘行可得，亦無別物，是名中際空。
當知亦是常空，我空。

（4）、受者空、作者空
以無我故，果性諸行空無受者，因性業行空無作者，如是名為受者、作者二種皆空。

3、釋道理
（1）、唯緣生
作者、受者無所有故，唯有諸行於前生滅，唯有諸行於後生生，（826c）於中都無捨前生者取後生者，是故說言唯有諸法從眾緣生，能生諸法。

（2）、無實用
又一切法都無作用，無有少法能生少法，
是故說言此有故彼有，此生故彼生。

但唯於彼因果法中，依世俗諦假立作用，宣說此法能生彼法
。 

十、隨行 

（一）、於能順喜所緣
復次、由五種相，［1］於能順喜所緣境界，［2］隨順而行，深心喜樂，［3］不如正理，執取其相，發生貪欲，［4］多起尋思，方便求覓，［5］因此廣行福、非福行。

（二）、於順憂捨所緣
1、標隨應
如能順喜所緣境界，順憂、順捨所緣境界，如其所應，當知亦爾。

2、釋差別
其差別者，於能順憂所緣境界，隨順而行，深心厭惡，發生瞋恚。

於能順捨所緣境界，隨順而行，深心愚昧，發生愚癡，餘如前說。

十一、恆住 

（一）、標其因緣
復次、有諸苾芻證阿羅漢，諸漏永盡，於一切境隨順而行，恆時不堪乃至失念生諸煩惱，是故恆住無雜染住，由是因緣，說名恆住。

（二）、釋無雜染
彼隨行品，若喜、若憂、若欣、若慼，
諸阿羅漢皆無所有，乃至善中亦無是事。

（三）、出隨德名
1、名最勝
又彼恆住，極難行故，及無罪故，名為最勝。

2、名第一真實福田
能成就者極難得故，說名第一真實福田。

3、名應奉請等
應當奉請，乃至廣說，當知如前〈攝異門分〉
。 

十二、師、弟二圓滿
（一）、初義圓滿 
 
復次、於善說法毘奈耶中，應知大師及弟子眾，各由二相，其德圓滿。

1、師德圓滿
云何二相應知大師其德圓滿？

（1）、第一相

謂依利他行，欲令悟入諸所有受皆是苦故，說受所依，說彼因緣，說能雜染所有隨行，說所對治及能對治師句
，安立說一切種究竟出離，
是名第一師德圓滿。

（2）、第二相

又依自利行，宣說不共三種念住無雜染（827a）住，是名第二師德圓滿。

2、弟子德圓滿
云何二相應知弟子其德圓滿？

（1）、第一相

謂於如來無量法教，能了知已，而未得到聞之彼岸。若以得到其彼岸者，要為修行法隨法行，證得出離，非為受持。了知是已，如理修行，法隨法行，非但隨說音聲語言以為究竟，是名第一諸弟子眾其德圓滿。

（2）、第二相

如是修行法隨法行，不以下劣而生喜足，要當往趣賢敏丈夫所趣之地，定當獲得彼所應得，是名第二諸弟子眾其德圓滿。

（二）、後義圓滿 
  
復次、於善說法毘奈耶中，復由三相，應知大師其德圓滿；

又由二相，應知弟子其德圓滿。

1、師德圓滿
云何三相應知大師其德圓滿？

（1）、辨三相
A、第一相
謂佛世尊，為諸弟子最初施設遠離二邊中道正行，是名第一師德圓滿。

B、第二相
又於聖教未生信
者、有毀犯者，以正方便令入聖教，離諸毀犯，是名第二師德圓滿。

C、第三相

又於聖教已得入者，由四法攝正攝受之，是名第三師德圓滿。

（2）、釋四攝
云何名為四種法攝？

一、於秘密，以其如法閑靜教授而教授之，不以非法；

二、於違犯，以其如法苦切語言現前呵擯，非不如法；
三、於尋思，依止耽嗜，教令於內勤修寂靜；

四、令時時聽聞正法，常無懈廢。

A、如法教授
又令遠離相似正法，
及令對治棄捨正行。
當知即是於其秘密，能引如法閑靜教授。

B、如法呵擯
於實毀犯，若正了知，要當呵擯方調伏者，以如法言現前呵擯，心無雜染。

C、令修內靜
於尋思者，方便令其易得決了，於諸流蕩五妙欲者，示其過患，令生厭離，漸次修學，乃至證入（827b）第四靜慮，所有尋思，依止耽嗜，方能於內究竟寂靜。

D、令聞無廢
自令無惱，令他攝取，當知是名於時時間聽聞正法，常無懈廢。

2、弟子德圓滿
云何二相諸弟子眾其德圓滿？

（1）、第一相

謂諸弟子，最初忍受大師所見，謂諸法中空無我見。由是因緣，於諸法中不增益我，起邪執著，亦不毀壞世俗道理。勝意樂故，無所隨從；
隨言說故，亦不遠離，是名第一諸弟子眾其德圓滿。

（2）、第二相

又彼於見既忍受已，能正修行法隨法行，由四法攝所攝受時，若彼諸法有苦、有害，如實了知，能速斷滅；若彼諸法無苦、無害，如實了知，能速作證，是名第二諸弟子眾其德圓滿。

總結「師、弟二圓滿」
如是大師及弟子眾之所攝受諸佛聖教，當知一向無染清淨，諸聰慧者之所歸趣。

� 責＝嘖【宋】【元】【明】【宮】【聖】（大正25，822d，n.2）。


�《披尋記》（四）p.2718：「行於三世無忘失住等者：不愚前、後、中際，名於三世無忘失住。於六通中，唯取宿住智通、死生智通、漏盡智通達立三明，如其次第，對治前際、後際、中際愚故，是名三種所緣境別。」


� 原為「上」，今依校勘改為「止」；上＝止【宋】【元】【明】【宮】【聖】【知】（大正25，822d，n.3）。


� 隘〔ㄜˋ〕：通“ 阨”。1.阻止。2.隔絕。3.限制；控制。（《漢語大詞典》第11冊，p.1095）；


  迮〔ㄗㄜˊ〕：3.迫；逼迫。6.倒壓；砸。7.攔阻；阻止。（《漢語大詞典》第10冊，p.759）。


�《披尋記》（四）p.2719：「如前於內無有隘迮等者：謂如前說：不為煩惱纏縛，善脫雜染，善修諸根故。」


�《披尋記》（四）p.2719：「此中最初是初修根所引等者：謂如前說三種補特伽羅諸所有相，如其次第，三種修根之所引故。如是修戒、修心、修慧前後次第相望，各有三種所引，謂世間修、有學修、無學修，當知亦爾。」


� 原為「得」，今依校勘改為「德」；得＝德【聖】【知】（大正25，822d，n.4）。


� 原為「得」，今依校勘改為「德」；得＝德【聖】【知】（大正25，822d，n.4-1）。


�《瑜伽師地論》卷14，大正30，348b13-18：「言三門者：一、作業毀壞門；二、意樂毀壞門；三、方便毀壞門。於十相中， 前之七種，作業毀壞；其次二種，意樂毀壞；最後一種，方便毀壞，所謂惡見。由惡見故，羞恥、慈悲離諸惡行，悉皆毀壞；無有羞恥，無有慈悲，廣造眾惡。」


�《披尋記》（四）p.2720：「當知其餘即如所說者：未墮惡趣，說名其餘。此身壞已，當墮惡趣，故名當來。所有過患，如前說義，不復分別，名如所說。」


�《瑜伽論記》卷23，大正42，844b6-8：「言『又諸苾芻守護諸根』者，即修根也。『修習妙行等』者，修戒也。『心得正定』者，修心也。『見如實』者，修慧也。」


� [1] 印順導師編《雜阿含經論會編（上）》pp.378-383。


[2]《雜阿含經》卷11（282經）大正2，78a22-79a17；


[3]《中部》M. 152. Nagaravindeyya-Sutta.（根修習經）。


�《瑜伽論記》卷23，大正42，844b9-16：「言『觀第一眾，生起悅意』者，始終行正行人也。『觀第二眾，生不悅意』者，始終邪行人也。『觀第三眾，生起悅意生不悅意』者，彼人始善終惡。『觀第四眾，生不悅意，生起悅意』，彼人初惡後善故。『觀第五眾，生起悅意』者，一行正行故。『生不悅意』者，一行放逸故。『亦復生起悅不悅意』者，一行一分或時放逸或不放逸故。」


� 原為「想」，今依校勘改為「相」；想＝相【宋】【元】【明】【宮】【聖】【知】（大正25，823d，n.2-1）。


�《瑜伽論記》卷23，大正42，844b16-21：「又『於五轉隨應思惟三種對［治］』者，五轉雖異，略作三類。一者、可意，即第一全及後三少行行＝分【甲】。二、不可意，即第二全及後三少分。三者、可意，即後三少分。以無常想故，於第一人不起貪愛。以慈心故，於第二人不起瞋恚。以無相定故，於第三人不起愛、恚也。」


�《瑜伽論記》卷23，大正42，844b21-22：「言『三轉境』者，五品眾略為三也。」


� [1] 印順導師編《雜阿含經論會編（上）》pp.383-385。


[2]《雜阿含經》卷13（304經）大正2，86c23-87a25；


[3]《中部》M. 148. Chachakka-Sutta.（六六經）。 


�《瑜伽師地論》卷66，大正30，663b27-c4：「又樂受中多生染著，是故說彼貪所隨增。於苦受中多生憎恚，是故說彼瞋所隨增。於非苦樂之所顯現，麤重所攝，所有安立，行自體中，於無常性計常顛倒，於眾苦性計樂顛倒，於不淨性計淨顛倒，於無我性計我顛倒，是故說彼不苦不樂受無明所隨增。」


� [1] 印順導師編《雜阿含經論會編（上）》pp.385-389。


[2]《雜阿含經》卷13（305經）大正2，87a27-87c16。


[3]《中部》M. 149. Mahāsalāyatanika-Sutta.（大六處經）。 


�《瑜伽師地論》卷89，大正30，800c13-20：「由五種相，當知安立諸受差別：一、自性故，二、所依故，三、所緣故，四、助伴故，五、隨轉故。自性故者，謂有三受：一、苦，二、樂，三、不苦不樂。所依故者，謂有六種，即眼、耳、鼻、舌、身與意。所緣故者，謂色等六所緣境界。助伴故者，謂想、思或餘善、不善、無記心法與此相應。隨轉故者，謂此相應心，由依彼故，三受隨轉，彼為諸受同生同滅所依止處。」


� 縛＝纏【宋】【元】【聖】【知】（大正25，824d，n.2）。


�《瑜伽師地論》卷20，大正30， 389c10-14：「又依所知真實覺了欲故，愛樂聽聞；依樂聞故便發請問；依請問故，聞昔未聞甚深法義。數數聽聞無間斷故，於彼法義轉得明淨；又能除遣先所生疑。」


�《披尋記》（四）p.2725：「與彼俱闕者：謂彼止觀二種俱闕故。」


� [1] 印順導師編《雜阿含經論會編（上）》pp.389-392。


[2]《雜阿含經》卷13（306經）大正2，87c18-88a19。


[3]《雜阿含經》卷13（307經）大正2，88a21-88b14。 


� [1] 印順導師編《雜阿含經論會編（上）》pp.392-394。


[2]《雜阿含經》卷13（308經）大正2，88b15-c17；


    《相應部》〈六處相應〉S. 35. 136. Agayha.（不執著）。 


�《瑜伽論記》卷23，大正42，844b24-25：「言『於五種受，發起五轉如實妙智』者，即於五受起五種智，故名五轉也。」


�《瑜伽師地論》卷90，大正30，809b8-26：「復次、有二種如實智：一者、如理作意所發，二者、三摩地所發。當知此中，由正聞、思所成作意，聽聞正法增上力故，於五種受分位轉變所起過患如實了知。又即於此分位轉變如理思惟，名不定地如實正智。此為依止，能隨入修。云何名為分位轉變所起過患？謂苦樂位諸無常性：苦分位中有自性苦性，樂分位中有變壞法性。云何名為分位轉變？謂樂分位與苦分位有別異性。若苦分位與樂分位有別異性，如是當知一切分位展轉別異。於此別異如實觀見，於此分位住無常想，如實觀見別異過患，知所有受皆是苦已，住於苦想。有如是想，有如是見，能證清淨，是故亦得名如實智。依定所發如實智者，謂即依彼行相轉時，輕安所攝，清淨無擾，寂靜而轉，當知此行與前差別。又無常性，是一切行共相；苦性是一切有漏法共相。二如實智為依止故，當知如實能正顯了彼法二相。」


� [1] 印順導師編《雜阿含經論會編（上）》pp.394-397。


[2]《雜阿含經》卷13（309經）大正2，88c18-89a10；


    《相應部》〈六處相應〉S. 35. 63. Migajālena.（鹿網）。


[3]《雜阿含經》卷13（310經）大正2，89a12-27；


    《相應部》〈六處相應〉S. 35. 64. Migajālena.（鹿網）。


  [4]《瑜伽論記》卷23，大正42，844c2-8：「初解一住。前總頌云『後多住等』，今言一住者何也？景師云：似有相違而取義各別。若起貪愛發業招生，則有多住。若斷諸愛當生不起，唯現一生則名一住。達師云：名從一義以立章名，謂與多住相違是一住，故此中云一住前云多住者，此中所變多住以為名也。」


� [1] 印順導師編《雜阿含經論會編（上）》pp.397-399。


[2]《雜阿含經》卷13（311經）大正2，89b1-c22；


    《相應部》〈六處相應〉S. 35. 88. Puṇṇa.（富樓那）。


[3]《中部》M. 145. Puṇṇovāda-Sutta.（教富樓那經）。


� [1] 印順導師編《雜阿含經論會編（上）》pp.399-402。


[2]《雜阿含經》卷13（312經）大正2，89c24-90b25；


    《相應部》〈六處相應〉S. 35. 95. SaGgayha.（所攝取）。


�《披尋記》（四）p.2728：「說無界教者：涅槃界教，名無界教。煩惱苦依皆滅無故。」


� [1] 印順導師編《雜阿含經論會編（上）》pp.402-403。


[2]《雜阿含經》卷13（313經）大正2，90b27-90c17；


    《相應部》〈六處相應〉S. 35. 152. AtthI nu kho pariyAyo .。


�《瑜伽師地論》卷90，大正30，811a9-11：「遠離信他、欣樂行相、周遍尋思、隨聞所起、見審察忍，唯自證故，名內所證。」


�《瑜伽論記》卷23，大正42，844c10-12：「『謂現法中，至有變變＝及【甲】非有』者，謂於現法十二處增上所生雜染，如實了知未永斷有及已斷非有。」


� [1] 印順導師編《雜阿含經論會編（上）》pp.402-406。


  [2]《雜阿含經》卷13（314經）大正2，90c19-24；


《相應部》〈煩惱相應〉S. 27. 1. Cakkhu (眼) 。


【按】印順導師編《雜阿含經論會編（上）》(p.403，注釋1)：『論』義見前（一）「陰相應」131經下（《雜阿含經論會編（上）》p.125）。


[3]《雜阿含經》卷13（315經）大正2，90c25-91a1；


《相應部》〈生相應〉S. 26. 1. Cakkhu (眼)。


【按】印順導師編《雜阿含經論會編（上）》(p.404，注釋3)：『論』義見前（一）〈陰相應〉132經下（《雜阿含經論會編（上）》p.126）。


[4]《雜阿含經》卷13（316經）大正2，91a2-8。


[5]《雜阿含經》卷13（317經）大正2，91a9-15。


[6]《雜阿含經》卷13（318經）大正2，91a16-23。


【按】印順導師編《雜阿含經論會編（上）》(p.405，注釋1)：無常、苦、非我，『論』義見前（一）〈陰相應〉143──146經下（《雜阿含經論會編（上）》p.137-139）。


[7]《雜阿含經》卷13（319經）大正2，91a24-b3；


《相應部》〈六處相應〉S. 35. 23. Sabba（一切）。


[8]《雜阿含經》卷13（320經）大正2，91b4-14；


《相應部》〈六處相應〉S. 35. 23. Sabba（一切）。


【按】印順導師編《雜阿含經論會編（上）》(p.406，注釋2)：本經正明說一切有部之一切有義。


[9]《雜阿含經》卷13（321經）大正2，91b15-29。


【按】本經經意同《雜阿含經》卷12（298經）大正2，85a11-b20。


�《瑜伽師地論》卷38，大正30，498c27-499a7：「於一切界、一切事、一切品、一切時，智無礙轉，名一切智。界有二種：一者、世界，二者、有情界。事有二種：一者、有為，二者、無為。即此有為無為二事，無量品別，名一切品。謂：自相展轉種類差別故，共相差別故，因果差別故，界趣差別故，善、不善、無記等差別故。時有三種：一、過去，二、未來，三、現在。即於如是一切界、一切事、一切品、一切時，如實知故，名一切智。」


� [1] 印順導師編《雜阿含經論會編（上）》pp.407-408。


[2]《雜阿含經》卷13（322經）大正2，91c1-22。


【按】印順導師編《雜阿含經論會編（上）》(p.408，注釋1)：本經即《別法處經》，為說一切有部所誦。


� （一）＋別【宋】【宮】【聖】【知】（大正25，825d，n.6）。


� [1] 印順導師編《雜阿含經論會編（上）》pp.408-411。


[2]《雜阿含經》卷13（323-332經）大正2，91c23-92b13。


【按】印順導師編《雜阿含經論會編（上）》(p.410，注釋1)：以下八經『論』義，如「入處相應」初，「八種差別」中說（《雜阿含經論會編（上）》p.214）。


  [3]《中阿含經》卷21（86）〈中阿含長壽王品說處經第十五〉大正1，562a19-566a2；


《中部》M.148. Chachakka-Sutta (六六經)。


[4]《長部》D. 33. SaGgīti-Sutta (眾集經)。


�《披尋記》（四）p.2730：「安立顧戀境界者：五拘癡中顧戀其身，顧戀諸欲，是名顧戀境界。」


�《瑜伽論記》卷22，大正42，816a20-23：「景師云：株杌則貪等三，五心株則五心栽。…有釋株杌有二：一、五種則五心栽事，二、三種則貪等。」；


《阿毘達磨大毘婆沙論》卷14，大正27，69b22-23：「如《契經》說有五種心栽：一者、疑佛，二者、疑法，三者、疑戒，四者、疑教，五者、瞋僧。」；《阿毘達磨集異門足論》卷12，大正31，416b29-c20。


� 株〔ㄓㄨ〕： 1.露在地面上的樹根、樹幹或樹樁。（《漢語大詞典》第4冊，p.975）


杌〔ㄨˋ〕：3.指樹木斫伐後剩下的樁子。（《漢語大詞典》第4冊，p.773）


《瑜伽師地論》卷8，大正30，314b20-c12：「煩惱差別者，多種差別應知。謂結、縛、隨眠、隨煩惱、纏、暴流、軛、取、繫、蓋、株杌、…如是等類煩惱差別當知。…壞善稼田故名株杌。」；《瑜伽師地論》卷84，大正30，770a11-13：「纏有八種，謂無慚等。又彼能令轉成上品相續起故，能令身心無堪能故，說為株杌。如舄鹵田不任耕植。」；《瑜伽師地論》卷89，大正30，804a4-6：「若貪瞋癡纏所纏故，或彼隨眠所隨眠故。心不調柔、心極愚昧，於得自義能作衰損，故名株杌。」


《大乘阿毘達磨雜集論》卷7，大正31，725a8-13：「株杌有三，謂貪瞋癡。由依止貪瞋癡先所串習為方便故，成貪等行心不調順，無所堪能難可解脫，令諸眾生難斷此行故名株杌。所以者何？對治道犁難可破壞，約此義故立為株杌。於無量生串習貪等以成其行，堅固難拔猶株杌故。」


� [1] 印順導師編《雜阿含經論會編（上）》pp.411-413。


[2]《雜阿含經》卷13（333經）大正2，91c1-22；


《相應部》S. 35.7-12. Anicca.（無常）etc. &  S. 35. 173-186. Atīta.（過去）etc.。


【按】印順導師編《雜阿含經論會編（上）》(p.411，注釋1)：上來八經，『相應部』（35）〈六處相應〉7─12經。與「入處相應」8─9二經（《雜阿含經論會編（上）》p.216-217）大同。『論』義見（一）「陰相應」11─14經下（《雜阿含經論會編（上）》p.10-11）。


 [3]《雜阿含經》卷13（334經）大正2，92b21-c11。


�《瑜伽論記》卷23，大正42，844c14-17：「言『又於此中，乃至亦爾』者，現愛潤先業，未來潤現業等，理實業望六處并是增上緣。論主欲別三時之因，故說因及緣藉。」


�《瑜伽論記》卷23，大正42，844c17-22：「景師云：問意『後有生起，由二種緣』。一、業，二、愛。而但說言隨業而行，不言隨愛。有〔有〕－【甲】何以故言何故〔言何故〕－【甲】下為釋通，初明曰曰＝欲【甲】愛發惡業故，方生惡趣；次明愛發善業故方生善趣。非直由愛得生諸趣，故但說業，業是近因故。」


�《瑜伽師地論》卷66，大正30，664c5-17：「復次、若有異熟法、若異熟法、若異熟生法，皆應了知。略說有異熟法：謂漏及有漏，彼要有力、不被損害、受用未盡，當知是名有異熟法。於諸漏中，若不善者，說名有力；有覆無記，說名無力。於有漏中，若善、不善，說名有力；餘名無力。若漏、有漏，為世、出世二離欲道之所斷者，名被損害。與此相違，名不損害。若過去世，其異熟果已成熟者，名受用已盡。彼異熟果，已過去故，更無所有。若未來世當與異熟果者，若現在世其異熟果正現前者，名受用未盡。由此差別，漏及有漏，如其所應，若善、不善未被治斷，其異熟果非先已熟，如是乃名有異熟法。」


�《瑜伽論記》卷23，大正42，844c22-24：「［景師云：］聞思相應之觸，通名明觸。達師云：明觸者；一云、無漏相應觸數是也；又云、是有漏觸非是無明，故言明觸也。」


� 而＝所【宋】【元】【明】【宮】【聖】【知】（大正25，826d，n.4）。


� [1] 印順導師編《雜阿含經論會編（上）》pp.414-415。


[2]《雜阿含經》卷13（335經）大正2，92c12-26。


[3]《增壹阿含經》卷30〈六重品第三十七之二〉（7）大正2，713c12- 714b12。


�《瑜伽論記》卷23，大正42，844c25-27：「景師云：『於外境中，假名亦說有果及有受者，彼或時空，世現可得』者，如地無主，名受者空，如是名世諦空。」


�《瑜伽論記》卷23，大正42，844c27-29：「［景師云：］言『當知此中，乃至已實有故』者，未有之法，因生今有，未來已有不應更生，此正破薩婆多。若過去行有，不應名滅。」


�《瑜伽論記》卷23，大正42，844c29-845a3：「［景師云：］『又於剎那生滅行中，唯有諸行暫時可得，至名中際空』者，欲似亦無空〔欲似亦無空〕－【甲】亦是常空，暫有不住故；亦是我空，唯行無人故。」


�《披尋記》（四）p.2732：「其中都無餘行可得等者：謂唯剎那生滅諸行可得，除此都無餘暫住行可得，故是常空。亦無別物可得故是我空。」


�《瑜伽論記》卷23，大正42，845a3-6：「［景師云：］『又一切法都無作用，無少有少有＝有少【甲】法能生少法』者，於法體中求其用相了不可得故名無用，依世俗諦假立作用宣說此法能生彼法也。」


� 〔法〕－【元】（大正25，826d，n.6）。


� [1] 印順導師編《雜阿含經論會編（上）》pp.415-416。


[2]《雜阿含經》卷13（336-338經）大正2，92c27-93a15。


�《瑜伽論記》卷23，大正42，845a15-24：「景師云：一、於能順喜所緣境界。二、隨順而行，深心喜樂。三、不如正理執取其相，發生貪欲。四、多起尋求。五、因此廣行福非福等。泰師云：欲辨十八意行不例名數，但有其義。達師又云：五種相者，一、於喜境隨順而行。二、不如理取相發貪。三、多起尋思。四、方便求覓。五、因此廣行福非福行。此中約十八意行門說三，謂六喜喜＝憂【甲】行、六愛行、六捨行也。已說六喜行，『如能』已下例辨六憂、六捨。」


  《披尋記》（四）p.2733：「由五種相等者：謂如深心喜樂，是為初相。不如正理執取其相，是第二相。發生貪欲，是第三相。多起尋思方便求覓，是第四相。因此廣行福非福行，是第五相。由是五相，於能生喜所緣境界，隨順而行。」


� [1] 印順導師編《雜阿含經論會編（上）》pp.416-418。


[2]《雜阿含經》卷13（339-342經）大正2，93a16-b18。


�《瑜伽師地論》卷14，大正30，353b7-10：「又有六種最極清淨，轉自所依，第一究竟無間無缺無有染污恆平等住。謂若行、若住、於眼所識色，乃至意所識法中，恆平等住。」


《瑜伽師地論》卷34，大正30，477a29-b4：「具足成就六恆住法。謂眼見色已；無喜無憂，安住上捨，正念正知。如是耳聞聲已；鼻嗅香已；舌嚐味已；身覺觸已；意了法已；無喜無憂，安住上捨，正念正知。」


�《瑜伽論記》卷23，大正42，845a24-26：「問：喜之與欣，憂之與慼有何差別？解云：喜、憂名狹，唯在受故；欣、慼名寬，遍貪瞋及捨受故。」


�《瑜伽師地論》卷84，大正30，766c12-16：「應奉請者：約盡貪愛。欲求果報，是故招延；欲求解脫，是故奉請。應合掌者：即為二事，而延請時。應和敬者：應設禮拜問訊等故，應可與彼戒見同故。無上福田世應奉施者：於彼惠施，果無量故。」


� [1] 印順導師編《雜阿含經論會編（上）》pp.418-419。


[2]《中阿含經》卷42（163）〈根本分別品〉《分別六處經第二》大正1，692b22-694b12；


《中部》M. 137. Saḷāyatana-VibhaNga-Sutta.（分別六處經）。


�《瑜伽論記》卷23，大正42，845b10-12：「達師云：此中諸師大師所說句，故師句也。又云：外道大師所說，故云師句。然如前說者為好也。」


�《披尋記》（四）p.2734：「說受所依等者：眼等諸處名受所依，眼等六觸名彼因緣、若喜、若憂、若捨、慼感，名能雜染所有隨行。六依耽嗜喜，六依出離喜，六依耽嗜憂，六依出離憂憂六依耽嗜捨憂六依出離捨憂如是三十六師句，名所對治及能對治師句安立。於初靜慮出離憂根，第二靜慮出離苦根，第三靜慮出離喜根，第四靜慮山離樂根，於無相界出離捨根，名一切種究竟出離。」


�《瑜伽論記》卷23，大正42，845a29-b5：「景師云：『欲令悟入諸所有受皆是苦故，說受所依』者，六根也。『說彼因緣』者，觸也。『說能雜染』者，與受同時諸煩惱法所有隨行。『說所對治及能對治次次＝師【甲】句安立』者；染行六憂、六喜、六捨十八意行，大師說是所對治句；六離憂、六離喜、出離捨。大師說是能對治行，即名師句。」


�《瑜伽論記》卷23，大正42，845b6-10：「『又依自利行，宣說不共三種念住等』者。問曰：三念即是佛於勤行修道不貪、於諸諦不瞋、於中容不癡。三念於三念於＝於三念【甲】三念境等心悲愍應是他利，云何名自？解云：理亦通二，自於三業離過名自利，以三念住令他作即是利他。」


� [1] 印順導師編《雜阿含經論會編（上）》pp.419-420。


[2]《中阿含經》卷43（169）〈根本分別品〉《拘樓瘦無諍經第八》大正1，701b22-703c13；


《中部》M. 139. Araṇa-Vibhaṅga-Sutta.（拘樓瘦無諍經）。


� 信＝行【宮】【聖】【知】（大正25，827d，n.1）。


�《瑜伽師地論》卷99，大正30，872c10-17：「云何名為像似正法？謂略有二種像似正法：一、似教正法，二、似行正法。若於非法、生是法想，顯示非法、以為是法，令他於中生正法想。如是法教，實故諦故非是正法，而復像似正法顯現。是故名為似教正法。若廣為他如是宣說，令他受學，亦自修行，妄起法想，習諸邪行，而自憍慢；稱言我能修是正行。應知是名似行正法。」


�《披尋記》（四）p.2735：「如是一切能令遠離，又令發勤精進不捨善軛，名令對治棄捨正行。」


�《披尋記》（四）p.2735：「自令無惱令他攝取者：易可修學，名令無惱。能引義利，名令攝取。」

